
   Шеллетĕп эп, таçта йĕрсен ача —

Ăна такам хăратнă, кӳрентернĕ,

Тен,   кӳмине   çӳл   хĕррине   тӳнтернĕ,

Тен, çил тусанĕ кĕнĕ пуль куçа...



Курак чĕппи ӳксессĕн йăваран,

Шеллетĕп.  Хураскер те пурăнасшăн!

Вăл савăнмасть-им амăшĕ пулсассăн,

Шур пĕлĕт айĕнче йăви пулсан...



Шеллетĕп эпĕ хуçăк хурăна —

Хăрса вăл типĕ, пулмĕ ярапаллă.

Çапла   нумай   салтак  çухатнă   алă,

Вăрçа кайса çухатнă вăл ăна...



Шеллетĕп эп пĕччен хĕрарăма —

Пулнах-и   упăшки,  пулман-и — пурпĕр.

Хул урлă выртнă пурçăн тутăр

Ăшăтаймасть  пуль  çав  çанçурăма...



Шеллетĕп эпĕ иртнĕ пурнăçа,

Пĕлсех  те  пурăнманшăн   кулянатăп.

Хыçа пăхатăп та мала каятăп —

Усас  килмест-ха утмăлти пуçа.



Хама эп шеллеместĕп — мăшăра —

Ăна хăш чух, тен, йăнăш кӳрентернĕ,

Çула тухма чуман лаша кӳлтернĕ

Хĕлле, тăман вĕçтернĕ вăхăтра?..

  